
ZIWANÊ XO, XO VÎR RA MEKE

Wareyî Mergê Mîrî, koyê berzî ke
vakurê Çewlîgî de yê, serê nê koyan
de yo. Dewê Çanî zî hîna cêr, ve-
rardê nê koyan de ya û uca ra ewnî-
yena Çewlîg. Dormaleyê Mergê Mîrî
de bê dewê Çanî, Dereyî Xarzûn,
Qeraj, Dereyî Sîl, Gelûn, Gilbe,
Kuertew, Kanîyûn û hîna
wet zî Cafran û dewê
Karêrî estî.

Çan Çewlîg de sey
dewê şêxan yena za-
nayîş. 1925 de herbê
Şêx Seîdî ra ver Şêx
Sêîd ameyo na dewe û
derheqî herbî de uca
yew kombîyayîş vi-
raşto. Şarê na dewe zî
herb de ca girewto.
Mexlûbîyet ra dima na
dewe ra, şêxan ra panc
tenî Dîyarbekir de Meh-
kemaya Îstîqlalî de
hukmê îdamî guret û îdam bîyî. Ê ke
nêtepişîyayî û remayî, ê zî şîyî Wa-
reyî Mergê Mîrî de xo nimit û yew
mude uca de mendî.

Coxrafyaya Çewlîgî hîna zaf koy
ê, semedê ziraetî hêga û deştî kêmî
yê. No rid ra şarê Çewlîgî verîna pes
û dewarî weye kenî. Ma zanî ke nika
şarê Çewlîgî sey wextê verî pes û
dewar weye nêkeno. Heywan weye-
kerdiş bîyo tay û sey verî zaf nîyo.
Labelê reyna zî esto. Bîlhesa de-

wanê koyan de şîyayîşî wareyan
bibi. Kam wexto ke hamnan bia-
mêne û bibîyne germ dewijan hey-
wanê xo girewtêne û vecîyayne
wareyan. Bi heywananê xo wareyan
de hetanî payîz mendêne û bajê
reyna ameyne dewan. Sey heme
dewanê Çewlîgî çanijî zî verêna îda-
reyê xo bi weyekerdişî pes û dewarî
kerdêne. Hamnanan şiyêne Wareyî
Mergê Mîrî û bi heywananê xo uca
mendêne.

Wareyan de ciwîyayîş zaf rind bi.
Ware de cayê her keyeyî bellî bi û şî-
yêne uca kon û çadirê xo nayêne ro.

Cînî, tutî û camêrdî pêro pîya xebît-
yeyne. Hawa pak, qatixo rind zaf bi.
Ê wextan elektrîk û televîzyon çînê
bî. Têkiştameyîş û qiseykerdiş zaf bi.
Qêde-qêde kay bibî û şarê wareyî
pê nê kayan hewîyê xo ardêne. Nê
kayan ra çend hebî nê yê; Musabe-
qayê vazdnayîşê astoran, şell (kerra
etiş) û çivrik. Tutanê wareyî hîna zaf
waştêne çivrik bivirazî û kay bikerî.

Çivrik no şekil kay beno: No kay
beynateyî di merdiman de kay beno.
Qasê yew metreyî yew dara mazêra

zixm û qalinde birnenê. Yew zî
dergîya xo qasê hîrê yan hîrê met-
reyî û nîm yew rowta zixme peyda
kenê. Naye ra dima qasê da-hîris
santîmî hard kenenê û dara mazêra
qalinde sey qazixî tîk dekenê hard.
Dima kerrayan dekenê dormaleyê
darî, herrî dekenê kiştanê ci û şidê-
nenê ke dar qelnêdîyo. Bajê serê
darî pê darey yan zî qedum kenî tuj
û rûn sawenê ci. Rûn sawitiş ra dima
ganî xizal zî bisawîyo ci. Ney ra dima
tam mîyanê rowta derge kenî qul û
nanî qazixî ser. Yew merdim nişeno
yew hetê rowte, merdimo bîn zi ni-

şeno heto bîn a. Nê merdimî dest bi
çarnayîşê yewbînan kenê. Rowte
gêrena û vizz-vizz veng vejena. Nê
di merdiman ra kam gina hard ro, o
merdim mexlûb beno.

Nika hinî çanijî nêşinî ware, labelê
serre de yew roje Wareyî Mergê Mîrî
de festîval virazenê. Nê festîvalî de
yenî pêser, sey musabeqa kayê şellî
kay kenî, astoran vazdnenê, çivrik
virazenî û kay kenî. Şinî wextê pî û
kalikanê xo, benî şa û wextê verî
anê xo vîr. (Çewlîg, 18.01.2015)

21ê Sibate Roja Ziwanê
Dayîke ya Cîhanî yo...

Wa roja ziwanê dayîke ma
rê pîroz bo, bimbarek bo.

Bi munasebetê na roja ke
seba ma kurdan roja tewr
muhîm a, çi kird çi kirdas ferq
nêkeno, ma veng danê heme
miletê xo: Lutfen bi samîmî-
yet wayîrîya ziwanê xo bikîn!
Her cayê cuya xo de bi ziwanê
xo qisey bikîn. Bi ziwanê xo
biwanîn, binusîn. Paştgîrîya
weşananê bi ziwanê xo bikîn.

Hereketê Ziwanî yê Bengalî seba
heqê ziwanê dayîke roja 21 sibate
1952 de vera îdareyê Pakistanî de
numayîşêko gird kerd, nê numayîşî
de gelêk kesî kişîyayî. O wext ra nat,
her serre Bangladeş de na roja sey
“Roja Hereketê Ziwanî” pîroz bena.
Dima, UNESCOyî 17 teşrîna peyêne
1999 de na roje sey “Roja Ziwanê
Dayîke” qebul kerd û pêşnîyaz kerd
qerar girewt ke hemeyê dinya de
pîroz bibo. Reya verêne dinya de 21
sibate 2000 de pîroz bîye.

Meselaya ziwanî, yanî ziwanê da-
yîke, seba ma kurdan dereceyêko
heyatî de muhîm a. Kam vano se wa
vajo, mîyanê sînoranê dewleta tirkan
de her di lehçeyê ma zî, yanî kur-
mancî û kirdkî pîya tehluke de yê.
Esas, neke tena ez vana, her kes
vano, bitaybetî vanê kirdkî tehluke de
ya; nusenê, qelebalix kenê. La eslê
xo de zaf zaf kêmî kesî seba ziwanî
bi hawayêko samîmî xeyret kenê.

Bi munasebetê na roje, bitaybetî
kurdê ma yê sîyasî vejyenê kuçe û
kolanan, numayîş kenê, afîşan
akenê ke ser o wina nuşto: “Ziwanê
Ma Rûmetê Ma yo!” La merdimê ke
no afîş akenê bîle, qiseykerdişê înan
bi tirkî yo. Xora roja bîne her çî beno
xo vîr ra. Cuya ma kurdan, bi no
qayde, seraser cîhanê nakokîyan o!

Her dewe de, her keye de êdî tel-
evîzyon esto, belki se hebî kanalê
aktuelî yê tirkan estê. Ancî her ca de
mektebî abîyê. Êdî tutê kurdan panc-
serrîya xo de “ana sınfı” ra dest bi
mekteb kenê. Cinî û kênayê ma yê
ke musayê tirkî, ti se kenî bike, tene-
zul bi ziwanê xo nêkenê.

Hetanî tîya ra dades serrî verê cû
zî zafê camîyanê dewan de melayê
fexrî estbî. Bi zekatê dewijan bîyêne
weye, eleqeyê înan û ziwanê tirkan
çin bi. La dewlete werişte kadro da
înan, pêro girewtî dekerdî binê sî-
wana polîtîkaya xo. Êdî heme camî-
yanê kurdan de bi tirkî îbadet beno.

Tirkan roja ke qerar dayo ke kur-
dan asîmîleyê tirkîtî bikerê, hema zî
nê nîyetê xo muhafeze kenê. Polîtî-
kaya asîmîlasyonî bê ke mîsqalêk
sist bibo eynen dewam kena.

Dewleta tirkan, destpêk ra heta bi
çend serrî verê cû bi qedexekerdiş
kurdkî çinê kerdêne. La dinya vurî-
yaye, êdî wazena bi nîşandayîş
kurdkî çinê bikero. Yanî kurdkî ser-
best kerda la pratîk de seba ke bê-
qîymet bikero, pûç bikero, çi dest ra
yeno texsîr nêkena. Na polîtîkaya xo
de zaf zî mesafe girewto, “okyanûsê
kurdkî zuwa kerdê, mendê dereyî!”

Dewlete tayê nuqtayan de ser-
bestkerdişê kurdkî tam eleyhê kur-
dan de şuxulnena. Mesela,
unîversîteya Çewlîgî û ya Dêrsimî de
her di lehçeyê kurdan cêra aqitnayê,
bitaybetî zazakî eleyhê kurdîtîye de
şuxulnena. Xulasa dewleta tirkan,
seba çinêkerdişê kurdkî çi dest ra
yeno qet texsîr nêkena, polîtîkaya xo
eynen dewam kena.

>>> dewamê xo:

Roşan LEZGÎN

EDÎTORÎ
RA

Çivrik û 
Wareyî Çanijan:

Mergê Mîrî

Aydin BATUR

Bi çar serrî ke NewePel vejîyeno. 
Serrgêra NewePelî  pîroz bo! 4 SE

ROJA ZIWANÊ DAYÎKE PÎROZ BO!

CORA-CÊR

1- Deyîre, lawike – Goya,
qaşo, qestikî
2- Buro, cayê karî – Kerre,
zinar, çengel
3- Gişte, engişte

4- Eşîre - Sufîksêk (name ra
formo makî de sifet virazeno)
- Tewr
5- Mirdar, çîyo ke helal nîyo –
Eksê “rast”î
6- Bajaro otonom/xoser –
Berya, keyber

7- Sepete - Beyraqe
8- (ters ra) Hela, de,

derey – Çekçeko, kulî, peqpe-
qok – Sembolê arsenîkî
9- Nîgerwan, keso ke resi-
man virazeno – Hûmarêk
10- Tehlîlkere, analîzkare;
kesa ke analîzan kena

>>>
Rewşa dewlete wina ya, ma biew-

nîn xo ra. Kurdê ma, bitaybetî sîya-
setkarê kurdan ke her çî de zanaye
yê, heme çî zanê (!), derheqê kurdkî
de rolê hîrê meymûnan kay kenê.
Werrekna tena bi naye bimendêne. Mi
gore sîyasetkarê kurdan meselaya zi-
wanî de paralelê polîtîkaya dewlete
de fealîyet kenê. No senî beno? Me-
sela, sere de derheqê ziwanî de tu po-
lîtîkaya sîyasetê kurdan çin a. Yanî
hetê ziwanî ra bêsîyasetbîyayîş qe-
bulkerdişê mergê ziwanî yo.

Yeno vîrê mi, çend serrî verê cû
yew kongreya partîyêka kurdan de,
keso ke sey serekê partî weçînîya,
nameyê tayê muzîsyen û artîstê ke bi
eslê xo kurd ê la temamen asîmîle
bîyê û xizmetê hunerê tirkan kenê hû-
maritî û va “Şima nêeşkenê wina xo
rê temaşeyê helîyayîş û vîndîbîyayîşê
ziwanê dayîka xo bikerê. Sewbîna ra-
yîrê vindarnayîşê prosesê asîmîlas-
yonî çin o.” Yanî vatêne, kesê ke
temamen asîmîle bîyê, wa ageyrê bi
ziwanê dayîka xo hunermendîye bi-
kerê. La merdimê ke nê çî vatêne, o
bi xo zî asîmîle bîyo û hetanî ewro zî
yew cumle bi ziwanê dayîka xo qisey
nêkerdo. 

Ez nêzana bi çi rîyî wina va! Dinya
de mîyanê tu miletî de kes nêeşkeno
hende asan nê çî vajo. La mîyanê mi-

letêkê sey kurdan de zaf bi asanî wina
vanê û înan rê çepikî zî cenîyenê. 

Ê merdimanê asîmîlebîyayan ra
yewî çend rojî badê pey yew kanalê
televîzyonê tirkan de cewab da ci va
“Meselaya ziwanî kongreyan de bi
vengdayîşanê populîstan hel nê-
bena.” Mi gore, vateyê nê huner-
mendê asîmîlebîyayeyî hezaran qat
vateyanê serekê sîyasetê kurdan ra
hîna rast, hîna aqilane û samîmî bî.

Çendeyêk verê cû yewna keso
namdar ke kurdan hetê sîyasetî ra dî-
zayn keno, derheqê ziwanê dayîke de
va “Ma yew kampanya danê destpê-
kerdiş, wa esnafî lewheyanê xo, lo-
kantayî menuyê xo bi kurdkî binusê.” 

Seba kurdkîya ke mîyanê sînoranê
Tirkîya de çinê bena reçeteyê sîya-
setê kurdan no yo! Ma vajin ke, hu-
nermendê asîmîlebîyayeyî goş bidê
sîyasetê kurdan û bi kurdkî deyîran bi-
kerê, ancî lokantayî menuyê xo, es-
nafî zî lewheyanê xo bi kurdkî binusê,
gelo seba ciwînayîşê kurdkî yew ha-
vila xo bena? Kurdkî bi nê tedbîran
xelisîyena? 

Yew tuto hewtserre zî zano ke bi nê
çîyan kurdkî mîsqalêk zî nêeşkena xo
ver bido yan bixelisîyo. Baş o, nê se-
rekê sîyasî yê kurdî qey nê çîyan
vanê? Mi gore seba xapênayîşê şarî
yo. Yanî seke derheqê kurdkî de en-
dîşe de yê, seba ke xo wina nîşan
bidê, nê çîyan vanê. La eslê xo de, bi
zanayîş yan bi nezanî qet ferq nê-
keno, pratîk de tam goreyê polîtîkaya
dewlete têwgêrenê. 

Nê serranê peyênan de, gama ke
mektebî abenê, sîyasetê kurdan mer-
dimanê xo yê şubeyanê sendîkaya
Eğitim-Senî yê bajaranê kurdan kenê

dewre. Ê zî veng danê miletî vanê,
“Wa tutê şima hewteyêk mektebî boy-
kot bikerê. Çunke ma perwerdeyê bi
kurdkî wazenê.”

Ez bawer nîya ke hezar tutî ra yew
cewab dano nê vengdayîşî û mektebî
boykot keno. Ma ferz bikin ke hezar ra
yew tut boykot keno. Wendekaro ke
boykot bikero, mekteb de panc rojî
çinê hesab beno. Xora yew serre de
wendekaro ke des rojî mekteb ra bi-
mano sinife de maneno. Eke boykot
bikero, otomatîkmen nîmeyê heqê
wendekarî dest ra şi! Ancî panc rojî
mekteb ra bimano, goreyê hevalanê
xo yê bînan keweno rewşêka deza-
vantajine, çunke gelêk dersan ra zî
apey maneno. Qey boykot bikero?

Dewlete zî zana, hem zî zaf baş
zana, tuto hewtserre ke mekteb wa-
neno zî baş zano, endamê sendîka û
sîyasetkarê kurdî zî mi ra zaf başêr
zanê ke bi nê boykotê fisa dîkî heqê
perwerdeyê bi kurdkî nêgêrîyeno. La
ancî zî her serre newe ra eynî çî ser-
vîs kenê. Çapemenîya sîyasetê kur-
dan zî xebere virazena ke
“Wendekaran mekteb boykot kerd,
heqê perwerdeyê bi ziwanê dayîke
wazenê.” Tew gidî tew! Wey birijîyo
keyeyê waştişê şima yê perwerdeyê
bi kurdkî. Şima waşt şarî zî da! 

Hende roşinbîrê kurdan estê la çîyo
xerîb, tu kes nêperseno nêvano, na çi
golevîz a. Kes nêperseno, çunke
heme tersnayê. Nê davîst-hîrisan ser-
ranê peyênan de kamî fekê xo akerd,
eke goreyê hesabê înan ra nêbo, ta-
vilî mîyan ra kerd vîndî. Nika zî gama
ke kes vengê xo bikero, qewlê Ed-
ward Saîdî ra, qerdîyanê metnanê
muqedesan beledîyeyan ra meaş

gênê galim kenê, recim kenê.
Derheqê dersa weçînita ya kurdkî

de zî helwêsta sîyasetê kurdan û te-
refdaran negatîf a. Xo rê kerdo destik,
vanê, “Zaf qîymetê dersa weçînita çin
o, ma perwerdeyê bi kurdkî wazenê,
ma xo tenezulê çîyanê qijekan nê-
kenê.” Ancî, vanê, ma tenezulê lî-
sansê berzî yê kurdkî zî nêkenê. 

Polîtîkaya cîyakarîye ya unîversî-
teya Çewlîgî û ya Dêrsimî rê bêveng
mendî la gala Unîversîteya Artuklu
kerd, hezar nalet ro ci varna. Kesê ke
şî Artuklu de lîsanso berz kerd, heme
“xayîn” îlan kerdî. Xort û keynayê ke
dezgeyanê înan de xebitîyayne tavilî
kar ra vetî. Gelêk merdimî tehdît
kerdî. La emser, bê ke yew îzehet
bidê, înan bi xo da piro şî Unîversî-
teya Artuklu de seba lîsansê berzî
qeydê xo viraşt. Ne sîr werd ne boye
fek ra ameye! Ez ke zana merdim
hende bêîstîqrar, hende nanê serê
tewqe, hendê pelê kelmayêre nê-
beno!

Helalê hazir tu mekanîzmaya ke ci-
wînayîşê kurdkî garantî bikero destê
kurdan de çin a. Gelo mumkin o ke
nêzdîyan ra yew mekanîzma ronîyo.
Na zî meçhul a. Ma vajin se, Ancax
Homa halê ma virazo! 

“Roja Ziwanê Dayîke” zî, merdi-
manê ke meselaya ziwanî de dirîtîye
kenê rê ney, êyê ke heqîqeten wayî-
rîya ziwanê xo kenê, wa înan rê bim-
barek boT

* * *

Mesrefê na hûmare de nuştoxa
ma Hacer Petekkaya hetê ma
kerd. Ma aye rê zaf sipas kenê.

Roşan LEZGÎN

EDÎTORÎ
RA

Cewabê Hûmara Verêne

ÇEPA-RAST
1- “Estareyê … …” (Kitabê hîka-
yeyan yê Îsmet Borî)
2- Mîyanê “kift”î – Fîdane, leye
3- Musamehekar, keso ke
meylê xo lîberalîye ser o yo –
Mîyanê “asan”î
4- Îsyankar – Tewêrêkê tifin-
gan/çekan 
5- Çunde, awzêm, serçime –
La, labelê, feqet
6- Terke, zîyan, tene – Cal,
eksê “şîrin”î

7- (ters ra) Tifing, sîleh –
Laser, serdeşîyayîşê dere û çem
û royan 
8- Emike, waya pîyî/babîyî –
Dêke, pîrike, cinîya ke wextê
domanardişî de bena ardimkar
– Nota de îşaretê vindertişî
9- Bestoxêkê negatîfîye/menfî-
yîye – Epo, bi ziwanê pitikan
nan/werd – Eksê “heredan”î
10- Rojhelato Mîyanên de we-
latêk – Duz, cayo rast

alegorîyayîş (n): değişim
dixaskane (m): loğusa
golevîze (m): karışıklık; gürültü
gurr, -e: sık
herme (n): omuz
malaqa mendiş (n): dona kal-
mak
muhtewa (m): içerik

nakokî (m): çelişki
numayîş (n): gösteri
peyam (n): mesaj
peywendî (m): bağlam
qeçek, -e: çocuk
qerqelîyayîş (n): endişelenme
qic, -e: 1.küçük 2.çocuk
qil (n): tepe
ro (n): nehir
sifteyên, -e: ilk
sîwane (m): şemsiye
ziwanê dayîke: anadili

Ferhengek

NEWEPEL

Hûmara 14. ya kovara edebî hu-
nerî Şewçila bi muhtewayêka dewle-
mende vejîya. 

Nuşteyê edîtorî ya na hûmare de
behsê muhîmîya bi sayeyê edebîyatî
hîrakerdişê kapasîte û fonksîyonel-
kerdişê ziwanî beno. Edîtor vano
“Edebîyat qiseykerdişê meselayan ra
zaf wetêr, eslê xo de estetîzekerdişê
ziwanî yo. Edebîyato ke ziwanî xo rê
nêkeno amanc, qîmê xo tena bi vatişê
yew mesela ano, hetê edebî bîyayîşî
ra kamil nîyo.”

Na hûmare de yew analîzo muhîm
yê Îlyas Akmanî yo ke derheqê hîka-
yeya kirdkî ya moderne de nusîyayo.
Îlyas Akman analîzê xo de vano
“Eserê edebî zafê reyan hafizaya ta-
rîxî ya miletê xo ser o awan benê.
Gama ke edebîyatê postkolonyal û
xoverdayîşî de merdim bala xo bido
hafizaya tarîxî û serebutanê komelkî
ser, ganî goreyê îdeolojîyêka bellîker-

dîye û persa peywendîya îqtîdarî de,
ser o vindero” û peywendîya tarîx,
dîyardeya sosyale û îqtîdarî de hîka-
yenuştoxîya kirdkî ya moderne ana-
lîz keno.

Yew nuşteyê analîzî yo bîn zî yê
Ehmed Kirkanî yo ke mulemmaya
Usman Efendîyê Babijî ser o nuşto.
Na reya verên a ke na mulemma
tesbît bîya û weşanîyena. Yewna
nuşte zî yê Îdrîs Yazarî yo ke şîîra
“Ruho Vîndîbîyaye” yê Roşan Lez-
gînî ser o nuşto.   

Na hûmare de hîkayeyê Şeyda
Asmîn, Roşan Lezgîn, Îsmet Bor,
Xetîce Kavran, Necîbe Kirmizigul,
Huseyîn Karakaş, M. Mamet Qete-
konij, Umran Düşünsel û Dilo Bargi-
ranî weşanîyayê.

Şaîrê na hûmare Bîlal Zîlan, Wey-
sel Hanyildiz, Murad Murxan, Îdrîs
Yazar, Alî Şeker, Hacer Petekkaya û
Canê Dilo yê.

Hûmara 14. ya ŞEWÇILA Vejîya

Serre 1981 yan 1982 ya, zimistan
o. Ez ha zindanê Dîyarbekirî de ya. A
serre zimistan xidar o. Vowri varena,
puk o, serd û sepur o. Pencerayê qo-
wuşê ma 24 saetî akerde bî. Nê soba
esta, nê zî qalorîfer vistên ta. Ma hê
pê hewt beranê asinênan de yê. 

Rojêk qardîyan ame va “Ewro ra
pey şima seredananê (görüşmeci) xo
de kurdî qal mekên. Kam kurdî qalî
biko, ma ceza danê ci (mirdê xo ku-
wenî) û ma seredananê şima zî kenî
teber!” 

Ez û Emrulaho mîdyatic (beno ke
peynameyê ey Acar bo) ma hê hucre-
yanê têkişte de paweyê seredananê
xo vinderte yî. Emrulah Acar zaf ho
qerqilîyeno, la çira mi fehm nêkerdbi.
Ez tanêameya ci persî ke, ti çira hê
ehend qerqilîyenî? Seredanî kowtî
zere. Her kes bilîyê merdimanê xo
bîyo û tey qalî keno. 

Seredanê ma tim û tim zaf kilm vî-
yartên. La îdareyê zindanî a roje kok
ra kilm birna. Qardîyanan fîtik cend û
va “Tamam ziyaret bitmiştir!” Yanî
“Temam, seredan qedîyayo!” 

Ez pêhesiyaya ke, Emrulah Acar
nêşkayo qalî bikero, la mi nêzana
çira? 

Ma heme bî rêz. Mi hende dî ke
Emrulah Acar cayê xo ra nêleqeno,
verê hucre de tik û tena mend. Nê nat
a nê wet a ewnîyeno, nê sowt tira vicî-
yeno, wina cayê xo de malaqa mendo
û sey dara wişke vinderto. Ez hetê ey
a şîya, mi çenglê ey tepişt, hûncî veng
nêvet. 

Qardîyanêko laz ame, yew lapate
pît ante pira, Emrulahê ma sey yew
kolî, rap gina betonê zindanî ser. Qet
xo tîyonêda. Zalim hêna resa ci, erdo
pêdima çend payî dayî piro. O çend
zixm a dano piro,  kê vatên dê ho dano
kolîyê wişk û biringî ro. Xinzîr pey ra
hema xo hesîya, tersan ver hetê Meh-
med Sîrac Bilgin a vazda û venda va
“Doktor, bu ibneye bak!” Yanî, “Doktor,
dê biewnî nê qunekî ra!”

Sîracê ma mîyanê rêze ra vazda
hetê Emrulah a ame. Bi çowt, qapaxê
çiman kerd berz ewnîya ci, bîbikê çi-
manî ey rehsikîyêbî. Va “Bana iğne
getiriniz.” Yanî “Mi rê derzînî bîyarên.”
Qardîyanî amey pîyeser, her yew
hetêk a vazda, derzîn peyda kerd
arde. Doktorî derzîn cena binê lingan,
qoran û milê Emrulahî ro, se kerd nê-
kerd hûnc xo nêhesiya. Warişt pay, va
“No şoq de yo, xo de nîyo!”

Girowt berd revîr. Çend saetî uca
mend, helê şanî hêna agêyra qowuşê
ma 39.

Bacê ez tira persaya, ey mi ra va
“Dayê mi tirkî nêzana, mi tirkî bivatên,
dayê mi dest ra tepiştên, eştên teber.
Mi vengê xo nêvet, hetan qardîyan fîtik
cend. Dayê mi şî, mi hîn teway nêdî û
nêşinawit, çîyêk nîno mi vîr!”

“TIRKÎ QAL BIKI, 
ZAF QAL BIKI”

Ehmedê DIRIHÎ

Hûmara 43. ya kovara Vateyî bi
muhtewayêka dewlemende vejîya.
Nuşteyê edîtorî yê na hûmare de
behs beno ke redaksîyonê kovara
Vateyî vurîyayo. Tîya ra pey, Nure-
dîn Celalî, J. Îhsan Espar û Nadîre
Guntaş Aldatmaz kovare amade
kenê.

Na hûmare de Ehmed Kirkanî
derheqê roşanan de yew analîz
nuşto û hetê vîrê komelkî ra roşanî
analîz kerdê. Nadîre Guntaş Aldat-
maz roşanê Gaxanî analîz kerdo.
Yew nuşteyê analîzî yo muhîm zî
Mehmed S. Kaya û Memo Darêzî
meselaya standardîzekerdişê ziwanî
de nuşto û nê hetî ra norveçkî û
kirdkî pêveronayê. Vanê “wexto ke
zaf dîyalektî prosesî standardîzeker-
dişî ziwanî de temsîl benî, na yew
hesasîyeto ortax yê komelî xurt
kena, vernîyê dibendî û problemanî
ziwanî, sey problemê ke Norweç de
hema zî çareser nêbîyê û ewro zî

norweçijî pê meşgul benî, gena. Pro-
seso winayin (nîyanên) û çarçewaya
wina hîra de zafanê şarî ziwanî nuş-
tişî (ziwano ke standardîze beno)
sey ziwanî xo û sey nasnameyî xo
vîneno û nê ziwanî rê wayîr vejî-
yeno. Bi no rayîr ra merdim eşkeno
komelî kirmancan (zazayan) de ben-
danê ortaxan bihêz bikero û seba zi-
wanî nuştişî yê hemparî yew zemîno

muşterek peyda bikero.”
Mehmed Selîm Uzunî derheqê

Ehmedê Xasî û mewlidê ey de nuş-
teyêko derg nuşto. Mutlu Canî kitabê
Mehmed S. Kayayî “Kurdê Zazayî”
ke înglîzkî ra tercumeyê tirkî bîyo û
bi nameyê “Zaza Kürtler” Weşanxa-
neyê Rûpelî ra çap bîyo ser o nuşto. 

Na hûmare de hîrê roportajî estê;
Seyîdxan Kurijî resam Seîd Bazen-
cîrî reyde, Aydin Baturî derheqê veş-
nayîşê dewan de Mehmudê Hecî
reyde û Alî Aydin Çîçekî zî Xidirê
Başî reyde roportaj kerdo.

Ehmedê Dirihî Derdê Mîran ke ta-
rîxê kirdan de cinîyêka namdar a,
daya şinasnayîş û derheqê mese-
laya herbê Şêx Seîdî de yew cigêra-
yîş kerdo. Akman Gedîkî
budelayanê Gimgimî ser o nuşto. 

Şîîrê na hûmare Xecê, W. K. Mer-
dîmîn, Murad Aygun, Bedrîye Topaç,
Newzat Valêrî û Hafiz Ehmed Tur-
halli nuştê. Serdar Bedirxanî tayê îd-
yomî, Şahîn Kurkçuyî Sêwregi ra
çend estanikî, Munzur Çemî hetê
Dêrsimî ra tayê kayî û Turabî Kîşînî
yew mesela arêdaya, B. Şîlanî zî fiq-
rayî nuştê.

Hûmara 43. ya Vateyî Vejîya

Bi nê kitabî par 47 kitabê kirdkî 
weşanîyayî. (b. Newepel h. 71, r. 3) 



Kitabê Murad Canşadî o sifteyên
Xafilbela bî, 2008 de Weşanxaneyê
Vateyî ra vejîyabî û zaf amebi acib-
nayîş. Hesê Mişî kitabê ci yo diyin
o. Hesê Mişî, 2013 de Dîyarbekir de
Weşanxaneyê Roşna ra vejîyayo.

Hesê Mişî zî zey Xafilbela kitabê
hîkayeyan o. Kitab de hewt hebî hî-
kayeyî estê. Kitab heştay rîpelî yo.

Murad Canşad nuştoxêno hepsî
yo. Eslê xo Dêrsim ra yo. Kitabê ci
Xafilbela de tasîrê hepisxaneyî zaf
estibî. Labelê Hesê Mişî de tesîrê
hepisxaneyî zaf nîyo. Kes fehm nê-
keno ki nuştox hepisxane de yo.  

Murad Canşad edebîyatê ma de
nuştoxo newe hesibêno. Mi kitabê
ci Xafilbela zaf ecibnabî. Him Xafil-
bela de him zî Hesê Mişî de nuştoxî
yew tarzê xo viraşto. Wexto ke kes
hîkayeyan vaneno, fehm keno ke
hîkayeya Murad Canşadî ya. Çeku
û cumleyê Murad Canşadî hîkaye-
yan mîyan de xo mûsnenê. 

Mi Murad Canşad rojnameyê Ne-
wepelî ra silasna. A roj ra na roje ez
ha ci taqîb kena. Nuştox roj bi roje
hetê edebîyatî ra hetê ziwanî ra xo
aver beno. Fekê Dêrsimî û kulturê
elewîyan ca-ca xo nawneno, labelê
hetê fehmkerdişî ra qusûrê xo çinî
yo. Winî aseno ke ma yê hewna zaf

serrî qalê Murad Canşadî bikerê. 
Ma bi kilmîye qalê hîkayeyan bi-

kerê. 
“Şewla” hîkayeya ci ya sifteyîn a.

Na hîkaye hepisxane de ravêrena.
Nuştox jîyanê Şewla ser ra sîstemê
dewlete rexne keno. 

Hîkayeya “Eşqê Kerge” de nuş-
tox yew mesela ser ra ma rê pe-
yamê rişeno. Mesela bi kilmîye wina
ya: Yew kerge, lîçikê kerge û yew zî
luye benê. Na kerge aşiqê luye
bena. Kerge tim û tim wesfê luyere
dana. No girwe weşê luye şino.
Kerge çend ke wesfê luye dana,
luye hend bena çimveyşan. Kerge
qandê luye yew bi yew leyîranê xo
kena feda. Leyîranê xo yew bi yew
birnena û dana luye.

Na mesala ser ra ma weş fehm

kenê ke ti dişmenê xo rê se bikerê
zî dişmen dişmen o. Dişmen qet
mird nêbeno, qet dost nêbeno. 

Hîkayeya “Xemgînîye” de, halê
kokiman û halê Dêrsimî yeno
çiman ver. Na hîkaye de halê koki-
man ma Apo Huseynî ser ra mû-
senê. Hetê partîyanê çepan ser ra
zî ma halê Dêrsimî mûsenê.

Hîkayeya “Pitayîşê Zerrî” ancî
hepisxane di ravêrena. Nuştox na
hîkaye de qalê yew mehkumî keno.
Nameyê nê mehkumî Wehdetîn o.
Serrê xo xeylê estê. Wenden û
nûştena xo çinî ya. Yew merdimo
halê xo de yo. Nuştox psîkolojîyê
nê hepsî ser o vindeno. Qando ke
ma halê dadgehanê na dewlete,
sîstemê na dewlete fehm bikerê,
hîkayeya Wehdetînî baş a. 

Hîkayeya “Purilîyanê Vewre Ver
de” yew lejker qalê xo keno. Lejker
dişmenan ra remeno şino kewno
yew eşkeftê. Lejker senî dişmenan
ra xo paweno, eşkefte de rojê ci
senî ravêrenê behsê înan keno.
Hetê edebîyatî ra yew hîkayeya bê-
qusûr a. 

Hîkayeya “Hesê Mişî” goreyê hî-
kayeyanê bînan derg a. Na hîkaye
de Heşê Birrî, qalê Hesê Mişî keno.
Heşê Birrî yew heş o. Na hîkaye de
çimê Heşê Birrî ra ma Hesê Mişî si-
lasnenê. Na hîkaye hetê kultur û
folklorê ma ra hîkayeyêna weş a.
Fekê yew heywanî ra însanî ameyê
silasnayîş. 

Nuştox “Aze û Ez” de cuya di ma-
mostayan ra behs keno. Hîkaye-
yênda modern a. 

Kitabê Murad
Canşadî “Hesê

Mişî” Ser o
Mujdat  GÎZLÎGOL

NEWEPEL

Îstanbul de enstîtuyêk esto: Enstîtuyê
Kurdî. Bi tirkî vanê “Kürt Enstitüsü.”

No enstîtu 1992 de ronîyayo, a roje ra
nat o kar û barê xo ser o yo. Cayê xo Lalelî
de bî. 2010 de cayê xo vurna; nika bînaya
xo ya newa Unkapanî de ya. Zaf dûrî nê-
şîyê, ancî merkezê Îstanbulî deT

Îstanbul biveşo, ne serê xo yo ne verê
xo yo!

Hem Lalelî hem zî Unkapanî zereyê
suran de manenê. Zereyê suran cayê qes-
ran û qonaxan û camîyan û dêranê tewr
girsan û kanan o. Împaratorîya Bîzansan
uca ra îdare bîya. Dewleta Osmanîyan zî
xeylê waxt uca ra îdare bîya.

Nêmgirawe ya cayê xo. Hetêk de ken-
dawe (xalîç), hetanê bînan de dengiz (Mar-
mara)T Rojawanî ser verê xo akerde yo.
Erazîya xo hema-hema sey deşte ya. Ca-
ca qijkek-qijkek tumî estê.

Zereyê suran de, hema-hema tam cayê
orteyî de tumêk esto. Verê, nameyê xo çi
bîyo, ez nêzanena. Nika semtê serê ê tumî
rê Beyazîd vanê. Uca ra hem kendawe
hem dengiz hem zî erazîya terefê rojawanî
verê linganê merdimî de sey zereyê tase
asenê. Hetêkê xo keskela, hetêkê xo ke-
welaT Tam serê tumî de kuleyêka girse vi-
raşta waxtê verênî ra. Serê kule ra
nover-bover hîra û hîra aseno.

Lalelî hetê rojawanî de pêşê tumî ra yo.
Enstutîya Kurdî yê Îstanbulî 18 serrî pêşê ê
tumî ra seba ziwan û kulturê kurdan xebitî-
yayo. O do nika ra tepîya kişta kendawe de
bixebitîyo. Cayê xo yo nikayên raste yo.
Vanê bînaya xo zî hîna rind û hîra ya. Bi
xeyr bo!

Enstîtuyê Kurdî, îdareyê xo piştîya şarê
ma ra yo. Çi kirmanc (zaza) çi kirdas (kur-
manc) bi ereqê çareyê şarê ma ronîyayo,
xebitiyayo. O da bixebitîyo zî. Şarê ma nê-
vato ke ez kirmanc a, ti kirdas aT O yo ke
şima ziwan û kulturê ma ser o xebitîyenê
şima rê canê ma qurban, vato. Bi nê ziwan
û zagonî hereket kerdo.

Heqê xo nêyeno werdene, nêyeno înkar
kerdene. Enstîtuyê Kurdî yê Îstanbulî go-
reyê xo xebitîyayo, ziwan û kulturî rê xiz-
met kerdo. Kovarî û kirabî vetê, ferhengî û
setê ziwanmusayîşî amade kerdê, karê
perwerde û arêkerdişî kerdo. Seba ziwanê
dayîke mucadele dayoT

La hetêkê xo timutim kêmî mendo.
Qet kirmanckî nêardo xo vîr!
Qet nêvato ke kirmanckî zî esto!
Çi ke kerdo pêro bi kirdaskî kerdo. Kir-

mancê ke şîyê barê înan, seba kirdaskî
teşwîq kerdê, seba kirmanckî nêkerdê. Kir-
daskî musnayo înan, kirmanckî nêmus-
nayo. Uca de tayê kesî perwerde bîyê,
ziwanê xo kirmanckî yo, la seke tewbe
kerdo, kirmanckî ra dûrî vindenê.

Bi destê nê enstîtu ferhengê kirdaskî
amade bîyê ke her yewê xo panc kîloyî
esto! La bi kirmanckî yew sanike, yew de-
yîre (kilame) bîle arê nêdaya. Yew maqale
bîle nênuşta. 

Qey?
Qey bawo qey?...
Ma no heq o, edalet o?
Ma “kurdênî″ ya ke vanê na ya?
Kirdaskî ziwanê dayîke,  kirmanckî zi-

wanê damêrrî!

ZIWANÊ DAYÎKE,
ZIWANÊ DAMÊRRÎ

Murad CANŞAD

Kirmancîya rindeke rê Şeyda rayîr kena ra. Ez
fekê kardî de rêça Şeyda de rayîr şona. Reça Şeyda
zaf-zaf qayîm a. Merdim xo ra bawer rêça aye de
şono. Şeyda ge serê yew koyî de, ge mektebanê tarî-
yan de, ge-gane zî sêneyê yew cinîye de ya. Mi rê
rayîr kena ra. Hîkayeyanê Şeyda de merdim nêşikîno
yew ca de bimano. Tim gêreno. Koyan ra gêreno,
dewan ra gêreno. Ruh û rîyê merdiman ra gêreno.
Çekuyanê aye de merdim beno merdim û xo nas
keno. Kamîya xo, welatê xo vîneno.

"Ricifîyayêne. Sey mîlçika serê vewre ricifîyayêne.
Porê xo yo derg û sîya bîbî vila. Çimanê xo de qisa-
wetêk ke hetanî a roje mi qet çimêk de nêdîbî estbî.
Se bîbî? Çîyî a ardîbî nê halî? Ma qey ci rê serd bî?
Însan serd û seqemê zimistanî de kî nîya nêbeno. Mi
va çimanê xo de qisawet esto ne? Nê, nê çi qisawet?
Çîyo ke çimanê aye de asayêne çekuya qisawetî ci
rê zaf sivik manena." (Zeman Sey Fekê Kardî Bî, 63)

Hîkayeyanê Şeyda de tim wina yo. Merdim tim
germinîya zerrî û vijdanî vineno. Yew nuştoxe qehre-
mana xo rê wina dejena. Zerrîya xo wina zîz kena û
wina wayîr vejîna. Merdim pêro qehremanan de nuş-
toxe vîneno. A xo qet nênimnena. Şeyda ruhê pêro
qehremananê xo de ya. Înan de bermena, huyena,
tersena û yan zî omid kena.

"Çimê xoyê girsî kerdîbî vît aye de nîyadayêne. A
kî ey ra tepîya nêmendîbî. Aye kî çimê xo yê sîyayê
girsî vîtê ey kerdîbî. Nîya demêk yewbînî de nîyada.

No dem çiqas bî aye qet nêzanit. Sanîya bî, deqa bî?
Saete bî? Çiqas ontîbî aye nêzana. Teyna no zani-
têne ke aye rê zaf derg ameybî. O ame xo, aye de
peşmerîya, bi vazdayîş şî resa cendermanê bînan."
(Zeman Sey Fekê Kardî Bî, r. 141)

"Omid vîndî nê-
beno." Erê, Şeyda
ma ra tim wina
vana, Bêrîvana aye
ma rê wina vana.
Însanbîyayîş çiqas
pîroz o, ana vîrê
ma.

"Oooo
Alo vingo
Mastê mîya
Ser selika
Bin qulika
Cila here
Teqle bîya
Ser ra şîya
Ti ve-cî-ya."

Û çekuyê Şeyda
domanîya ma ra,
dewanê ma ra ma rê vengan anê. Gelo şima vengê
huyayîşê domanan anê xo vîr? Hîkayeyanê Şeyda de
domanî tim der û dormeyê şima de yê, şima înan de
rayîr şonê û vengê girpayîşê zerrîya înan şima rê zaf
nas yeno. Tewr çîyo weş kî cinî û camêrdî çekuyanê
aye pîya û têdûşt de xemelnenê. 

Raywanîya Şeyda raywanîya cinîyanê kirmancan
a û ez omid kena ke na raywanîya pîroze de rayîr û
rayîrwanê ma bizêdîyê. Wa Şeyda bi zerrî û çeku-
yanê xo bizêdîyo, vila bibo...  

Şeyda Asmîn û “Zeman
Sey Fekê Kardî bî”

Bedrîye TOPAÇ

Dewa ma de mehlaya Suya Xelfingî de
xalêkê babîyê mi bibi, nameyê ey Was bi.
Ma heme qicê dewa Xal Wasî ra tersayne.
Wexto ke qicêk keyeyê xo de xebera day û
babîyê xo nêkerdêne, day û babîyê înan
vatêne “Biewnî, ma to danê Wasî dest a
haaa!...” Qican o wext xebera day û babîyê
xo kerdêne. 

Xal Was, Homa rehma xo bi ey biyaro,
zaf pîr bi, erdîşin bi. Wexto ke qicî dîyêne
mîyanê a erdîşa xo ya gurre de fekê xo
kerdêne çewt. Qicî zî ey ra tersayne.

Xal Wasî çend serrî verê cû dinyaya xo
bedelna. La hema zî wexto ke ez şina
mehlaya Suya Xelfingî o yeno mi vîr.

Babîyê mi serra 1983 de aşma gulane
de dewa ma ra şeş kîlometreyî dûrî, Çotla
de Dereyê Ereban de cew ramitbi. Ez her
roje şîyêne uca mi cewê ma heywananê
dewe ra pawitêne. Xal Wasî zî kîşta De-
reyê Ereban de Dereyê Gorî de cew ra-
mitbi. 

Mi xo de va “Ez şirî Dereyê Gorî de Xal
Wasî bitersnî. Badê cû şirî qicanê dewe ra

vajî, mi Was ters-
nayo.”

Ez şȋya
serê qilêk,
ewniyaya, Xal

Was binê qilî
de cew ramito. Ha

yo mîyanê hêgayî de
awe dano. Derdorê hêgayî de gûnî zaf ê.
Mi mîyanê gûnîyan ra xo surikna, ez şȋya
mi xo kîşta hêgayî de nimit.

Mi dest pêkerd, ez vana “Ho ho ho, ha
ha ha, how how, weh weh, ko ko ko, tuş tuş
tuş, uuuu, moooowT” 

Mi va nika Xal Was huyeyê xo waro ver-
dano û remeno. Ez ewnȋyaya qet xemê ey
nêyo. Ez vengê xo kena berz, hewna
vengê mi goşê eyê rastî ra şino çepî ra ve-
jiyeno, nêterseno. Ez aciz bîya. Mi va nê,
no merik nêterseno.

Biney badêna mi dî veng da xo ro. Va:
- Ero lawê mi! Ti kam î, ti uca qîrenî? To

goşê mi berdî!
Mi xo biney qeyme, hetê qilî ra girewt.

Mi va:
- Xalo! Ez a. To heta nika her kes ters-

nayo. Ez ameya to bitersnî.
- Eger ti zî badê cû mi ra nêtersî?
Ez ewnȋyaya hetê mi ra yeno. Çew vano

qey heş o. Ez zaf tersaya. Ez remaya, mi
xo dima nêewnȋya, ez ameya dewe.

Çehar Qeçekî
Şêrko Bêkes

Soranî ra: Hesen Şêrko

Çehar qeçekî;
Tirk û
Faris û
Ereb û
Kurd.
Înan resimê merdimêk viraşt.
Yewinî sereyê ci,
Diyinî laşê ci,
Hîrêyinî dest û lingê ci,
Çeharinî çeke kerde hermeyê ci!

ÇÎNÎBYAYÎŞÊ TO
Semavî ALDEMIREz hesreta to ancena xorin-xorin Şîyayîşê to mi rê bi qehrê zerin Ez musaya to, bê çinîbîyayîşê xo bîvin Şarî mîyan de, bê halê mi bivîn  Wayîrê gula mi ti ya, çimsîyaya mi Bîyayîşê ruhê mi ti ya, şîrînqiseya miGermê rojê mi ti ya, nûrrîya miHesreta zerreyê mi ti ya, porzerda mi Dîcle û Ferat çinîbyayîşê to de wa ziwa bê Koyê Munzurî û Çewlîgî wa mi rê şahid bê Nê çimê mi wa raya to de bimanê Wayîrê gula mi ti ya, wa bê to anêbo 

TERSNAYÎŞÊ 
XAL WASÎ

PISÎNGÊ Û KAXITE

Alî  ŞEKER

Alegorîyayîşê aşma adare
Qet binê goşan de çin bî
Jû pisînge, jû gilendika kaxitekade sipîye
Vayê wusarî, jû çamêra serrîvîyartîye 
Mîyanê parqê şaristanî de
Pisînge jû goşe de sey domano ke
Nan dest ra ameyo girewtene, hênî mirozin a
Rengê posteyê xo rengê wela silondî
Çimê xo zelal ê, rengê asmêne keweyî ra hîna kewe
Çîk-çîk raperrîne halînê qapaxe çiman ra
Vayî waştêne ke pisînge de tayê yaranîye bikero
Kaxita sipîye xilê verê pisîngê keno
Pisînge sey cinîka dixaskanê giran a, cayê xo de
Û halê xo der a
Doçika xo bêwaştişê xo hejnena
Va, ge-gane kaxita sipîye xilê verê pisînge keno
Pisinge nêewnîyena kaxiteka sipîye ra
Va, reyna kerdena xo keno 
Keno ke, pisînge rê yew tîtûvît bivirazo
Û teselîyê pisînge kuweno
Kaxite de sey goga lingan kay kena
Ti vana belkî ju cande yo, yew merre yo
Qet kaxite nêdejnena 
Û pisinge kayê xo ra qefelîna
Rayîrê xo ra şona tenayîya xo de
A game vengê çend domananê wendekaran 
Kuweno mîyanê parqê şaristanî
Va sey ensturmanê têla temburî
Eynî ahengê xo de serê têlanê zergunîye ra gêreno
Vayî dest bi kilamade îmbatî kerdo

Yew parqe şaristanî de

VENGÊ BIRUSKAN

Muhamed Deza BATUR

Her huyayîşê ma de yew dejo kan esto
Her raş6ya ma de yew verisnî xeyalan ra
Û ma deyîranê qederê xo royan ra goştarî kenê
Serê koyanê dûran û berzan de

Her leteyê zerrîya ma de yew birîna kane menda
Her vengê ma de yew nalîya dirbe5ne esta
Û ma deyîranê cuya xo estanikan ra goştarî kenê
Lewanê dewanê dûran û berzan de

Her awirê ma de yew heskerdiş mendo
Her gama ma de yew ciwîyayîş dewan ra
Û ma deyîrê qederî lewanê mergî ra goştarî kenê
Goşanê ma de vengê biruskan û şilîyan mendê

Her şayîya ma de yew kedero kan esto
Her govenda ma de yew aheng bêvengîya mergî ra
Û ma deyîranê şarê xo lulanê 5fingan ra goştarî kenê
Serê koyanê dûran û berzan de

12.04.2014

Nîhat ÇIRR

T I
Rohelat AKTULUM

Mezelê mi kenêno hetê to ra
Ez ha helîyeno, qedîno nê sînayîşî ra
Rayîrê sînayîşî de mi xo kerd vînî
Aşiqê to bîyo ez, sey eşqê Mem û Zînî
Lal bî no ziwan vatiş ra: “Ez to ra hes keno”

Xerîb bîyo ez, xerîbê xo yo
Eşqa zerrî, vewra koyo, awka royo
Zerrîya mi veşena, çimê mi qefelîyenê
Azad nîyo ez, heme çîyê mi girewte yê
Lal bî no ziwan vatiş ra: “Ez to ra hes keno.”



Akademiya Ziwan û Edebîyatê
Kurdkî ya Ferzad Kemangerî mîyanê
zeytûnêran de banode diqat o. Cayê
xo zaf weş û aram o. Zeytûnêran ra
teber hinarêrî, di leymunêrî, di man-
dalînayêrî kî dormeyê akademî xe-
milnenê. Êyê tewr asayeyî kî di
selwîyêr ê. Nê selwîyan hende bejne
kerda derge ke ti vana hama-hama
resayê asmên. Ê bîyê kamîya aka-
demî. 

Zîlane neslê newe ra ya. Naye ra
kî nameyê xo Zîlan a. Bi bejna xo û
porê xo yo derg kênekade rindek a.
Tawo ke keyberî ra kewte zere û ma
yewbîn şinasna ez xeylî keyfweş
bîya ke mamostayade kurmanckî
sey Zîlane esta. Bi Zîlane ra hûmara
ma bena vîst û di. Ma do aşmêk ra
zîyadêr pîya tarîxê edebîyatê kurdkî
û kurmanckî ser o perwerde bivî-
nîme. 

Şenik mendo ke gucige xeyma xo
bidaro we, bar bikero şoro. Cayê aye
de adare xeyma xo rono. Do wisar
bêro. Wisarî rê şenik mendo. Wisaro
ke zerrî de eşqî newe keno. Wisar û
edebîyatê kurdkî kî çiqas şikîyenê
yewbîn ra. Beno ke wisarê edebîyatê
ma kî bêro!

Zîlane bawula xo ya girse berde
cor, oda de naye ro, vecîyê bi teber.
Mi nîyada ha wa kîşta dêsî de tena
vineta. Mi verê xo da ci, ez nêzdîyê ci
bîya. Ez çi bivînî! Zîlana ma hesiran
varnena. Varnena la se varnena, sey
şilîya wisarî. No hal mi rê xerîb nêbî.
Mi xeylê kêna û xortê nê welatî no
hal de dîbî. Aye ra kî ez matê ci nê-
menda. Mi zana ke Zîlane bêrîya ke-
yeyê xo kena. Rojanê verênan de
zîyadêrî nîya benê, peyê cû musenê.
Mi va Zîlane kî bimuso. Mi tayê arde-
berde, zerrîya aye kerde rehet, ber-
bişê xo vinet. A vîste de vinete la roja
diyine mi nîyada ke Zîlana ma reyna
berbena. 

Qerar dayo ke şoro keyeyê xo.
Naye ser o ma şîme şoseya ke kîşta
akedemî de ya ke ma hertim tey rayîr
şome. Ma tayê şîme, peyê cû seba

ke ez berê suhbetî akerî mi pers
kerd:

- Ti çendserrî ya?
- Hawtês. 
Ez tayê matê ci menda, çunke hal

û hereketê aye yê yewa hawtêsserrî
nêbî. Mi hînî tey vetbî ke a hînî gir-
sêr a. No halê mi çimê Zîlane ra nê-
rema, Zîlane serreyê xo kerd verê xo
û va:

- Ti çira mat menda, ez girsêr
asena?

Seba ke ez aye medejnî, mi xo
rew arêda û cewab da ci:

- Nê, nê ti girsêr nêasena.
Mi reyna pers kerd:
- Ti zîyadêr bêrîya kamî kena. 
- Ez bêrîya maya xo kena. 
Tawo ke va ez birîya maya xo

kena, şenik mendbî ke reyna bi-
berbo. Ez peşmerîyaya û mi va:

- Ti verê qet maya xo ra dûrî nê-
kewtîbî. 

Bi nê vateyanê mi Zîlane seke ti
verê bendêk akerê û awe şoro,
bendê verê çimanê xo kerd ya û
berbê. Berbena la se berbena. Senî
ke domanade qice maya xo vîndî bi-
kero û maya xo dima biberbo hînî
berbena. Bî tung û vingîya xo. Heta
ke bîye haşt, ez neçar pawayê ci
menda. 

Vereşan o. Tîje şenik mendo ke
dêmdîyo peyê koyan. Asmênode
surbozrax ma rê çim şikneno, vere-
şan de hêgayê zeytûnêran hînî rin-
dêr benê. Mi zereyê xo de va “Ma
ewro kî tîja delale dêmda.” Seba ke
ez qefelîyaya, mi waşt ma ronişîme
û xoşebera xo dewam bikerîme. Dûrî
ra vengê teqîya bombayan yeno.
Bombayan erzenê Şêrewa. Şêrewa
qezaya Efrînî ya tewr nêzdîyê Helebî
ya. Şarê na qeza jîhatî yo. Herhal
coka nameyê xo Şêrewa ya. Şarê na
qeza zîyadêr xo seveknayo. Kurdîtî
û ziwanê xo seveknayo. Şêrewa bi
hinaranê xo namdar a. 

Ma ke binê daranê selwîyanê ke
têkîşte de yê de niştîme ro, Zîlane
sereyê xo kerd berz mi de nîyada. Mi
fam kerd ke wazena çîyê vajo la tam
nêzanena bi çi tore vajo. Naye ser ro
mi va:

- Zîlan qey ti wazena çîyêk vajerê? 
Herhal nê vatanê mi cesaret da

Zîlane ke reyna sereyê xo kerd xo
ver û dest pê kerd:

- Ti zanena ez nîşanî ya. 
Mi bê hemdê xo va:
Çi? To va se?
Ya ya, mi şaş nêheşnaybî. Reyna

va:
- Ez nîşanî ya.
Mi nêzana ez se vajî. Çi vajî.

Rasta ci ez xerîbê nê çîyan nêbîya la
Zîlane nimûneyêk felakete bîye. A
hona sey derguşan maya xo dima
berbênê. A bizewicîyo û bi nê halê xo
yê domanekî domanan biyaro?

Zîlane vateyê xo dewam kerdî.
- Ti nika vana qey ez seba waştîyê

xo nîya kena nê?
Ez seba ke hona nêa-

maybîya xo mi va:
- Çi? To va se?
- Ez seba waştîyê

xo nîya nêkena.
Xora waştîyê mi
Tirkîya der o. 

Her ke şîyêne
Zîlane sereyê
hêrsê mi dardêne
we. Nika duştê mi
de a derguşa ke
maya xo dima ber-
bena ney, seke cinî-
yade vîyaye estbîye. 

Mi xo tayê arêda û
persa:

- Şima çi taw bizewicê?
Û ti bi nê halê xo yê domanekî
se bizewicê? 

Zîlane persa min a diyine nêheş-
nayena ra ameye. Cewabê persa
min a yewine da.

- Ey va, ez aşma pancine de hama
qalind bidî û ma bizewicîme. La mi
va nê. 

Tawo ke va “mi va nê” heyacanêk
ez gureta, ez keyfweş bîya. Mi va
qey vato “Hona rew o, tayê bîn ma
girs bîme hînî bizewicîme.” Zîlana
ma çi vajo şima pê qayîl bê?

Va:
- Mi va nê, ma gereke şahîyade

girse virazîme. Bi veyveyode girs bi-
zewecîme.

Mi se kerd? Ez seba ke zerar me-
dêrî aye mi teyna didanê xo şidê-
nayî. Sewbîna ez şikîyênê çi bikerî
ke? (Efrîn, Gucige 2014)

Malzemeyî: Nêm kîlo bel-
xur, yew pîyaz, di îsotî, di lo-
likî (firingî), rûn (zeyt yan kî
rûno sade, tercîhê mi rûno
sade yo), îsoto perik (goreyê
waştişî beharatê bînî), salçe

Viraştiş: Pîyaz û îsotan zaf
qijkek hurdî bike û rûn de sûr
bike. Koçikê salça deke mîyan
û tenê têvde. Dima lolikê ke to

hurdî kerdê, îlawe bike. Beha-
rat û sole kî deke mîyan.

Belxurî bişuwe û îlawe bike.
Goreyê belxurî ra awe kî îlawe
bike û bide adirî ser. Key ke
kel ame ci, adirî kêmî bike.
Heta ke awa xo ante, bigirêne.

Leyê pîlavî de do yan kî
mast servîs bike.

Afîyet bo!

WWEERRDDÊÊ
MMAA

PÎLAVO SEWZEYIN 
YÊ BELXURÎ

A m a d e k a re :  
Nadîre Guntaş Aldatmaz

Şeyda ASMÎN

ZEWACÊ DOMANE

Wexto ke sereyê tutan (piti-
kan) şuwenê vanê:
Awê seetî
Awê rehetî
Aw erd bigîro
… min gan û goşt bigîro

Wexto ke meymanî de werd
wenê û sifre ra wurzenê
vanê:
Ma kerd kemî, Homa zêde
kero!
Destê şima tern bo, Homa kê-
masî şima nêdo

Çend vateyê verînan
- Fekê to pirî gunî bo, verê şarî
de merişne!
- Axê biza kole a qiloçine rê
nêmaneno!
- Nanê teşte, pê bawer meke
meşo deşte!
- Bi xebera weşe mar qule ra
yeno teber.

HETÊ LICÊ RA ÇEND 
VATEYÊ FOKLORÎKÎ

Arêkerdoxe: Kendal TOSUN

TI NÊZANÎ

Necîbe KIRMIZIGUL

Ti nêzanî
Mi to rê çi hîsî pîl kerdî
Ez çend bêhewn menda
Çend finî ti xeyalanê mi ra ravêrdî
Ez ameya kêberdê to ver
Sey versîya to, to dima
Ti nêzanî
Peynîya heme rayan de ti vejîyayî
Mi to de rayê xo vinî kerdî
Ez to de bîya ti
Ti hîs nêkenî

Ti de kotî ra bizanî ke…

EY EŞQ

Ti mi ra zaf dûrî nîyê
Çend gamî mendî
Yew aşme yew roj
Yew roj yew aşme
Dima...
Ti dê mi vera bê 

ey eşq!

Hacer PETEKKAYA



Welatêk de yew pîre û
yew lacê aye benê.
Nameyê lacê pîre Elî yo.
Zaf feqîr benê. Nêeşkenê
debarê xwu bikerê. Rojêk,
Elî dadîyê xwu ra destûr
vazeno û şino xo rê
geyreno kar. Elî dewe bi
dewe ro kar geyreno. Ê
zemanî de qerwaşîye bibî.
Peynî de Elî yew keye de
karê qerwaşîye peyda
keno. Wayîrê keyeyî
kalêko pîr û cenîyêka pîre
benê. Wayîrê keyeyî
zengîn benê. Zerdê înan
zî zaf ê. La tay çikûd
benê. Elî o keye de bi
aşman maneno. Keyfê Elî
ca de yo. Wayîrê keyeyî zî
Elî ra kêfweş ê. Rojêk,
cenî û mêrdeyê aye xwu rê
mişêrwe kenê. Vanê ma bîyê pîr.
Ma go rojêk bimir. Elî zî însanêko
baş eyseno. Ma keynê xo bid Elî
û wa Elî zî keyeyê ma de bo.
Fikrê xwu Elî ra vanê. Elî qebûl
keno. Keyneke xora rewna ra
razî ya.

Wesar yeno. Dinya bena
germe. Gulî û çîçekî abenê. Her
ca beno hêşîn. Keynê keyeyî
rojêk wurzena, mesînê awe gêna
şina serê hênî. Mesînê xwu şana
verê çirikê awe û nişena ro. 

Hênî ra cêr yew hope esta.
Awnîyena dor û verê hope de vi-
likê wesarî abîyê. Vilikê sûr û
zerdikî… Keyneke wirdî destanê
xwu erzena binê henekê xwu û
kewena mîyanê xeyalan. Vana
“Go rojêk yew tûtê mi bibo. Go
nameyê ey Wel bo. Go bêro serê
nê hênîyî. Go nê vilikan bivîno.
Go yano şîyêro ê vilikan arêdo,
go lingê ey bişeqetîyo. Go
bikewo gole û bifetesîyo û
bimro.” Zerrê aye teng bena û
dest bi bermiş kena.

Tede saetî şinê la keyna awe
ra nêgeyrena a. Dadîya aye
meraq kena, dima şina.
Awnîyena keyna ha serê hênî de
bermena. Vana “Keynê mi se
bîyo bi to, ti çî rê bermena?”
Keyna vana hal û mesela ena
wa: “Go rojêk yew tûtê min û Elî
bibo. Go nameyê ey Wel bo. Go
bêro serê nê hênî. Go nê vilikan
bivîno. Go yano şîyêro ê vilikan
arêdo, go lingê ey bişeqetîyo. Go
bikewo gole û bifetesîyo û bimro.
Ez zerreteng bîya, bermaya.” 

Dadî, torinê xwu xeyal kena û
awnîyena halê keynê xwu ra, a zî
dest bi bermiş kena. Tede epey
wext şino. Babîyê keyna
awnîyeno cenîye zî anêgeyra. O
zî înan dima şino. Vîneno ke dadî
û keyna têhet de niştê ro û
bermenê. Dor û verê xo
awnîyeno, çîyêko xiraw, çîyo ke
merdim pê bibermo çinî yo. Vano
“Gelo, çi qewmîyayo, şima çî rê
bermenê?” Cenî, serabin mesela
qisey kena. Babîyê keyna, bi ser-
ran o ke hesretê torinî yo. O zî

xemgîn beno û nişeno ro
dest bi bermiş keno.

Keye de Elî tenî ma-
neno. Nêzano ke xwu rê
se bikero. Peynî de o zî
wurzeno we û înan dima
şino. Gava ke ereseno
serê hênî û awnîyeno,
wayîrê keyeyî her hîrê zî
têhet de roniştê û
bermenê. Elî xwu rê
malaqa maneno û vano
“Se bîyo, şima çî rê
bermenê?” Ê zî hal û
mesela Elî rê qisey kenê.
Elî mesela fahm keno.
Zerreyê xwu de huyeno
la reyna zî zerrî dano
înan. Qeybê ke Wel
nêkewo gole heme reyan
nîşanê înan dano. Zerrê

înan zî pirê weş keno. Ê bawer
kenê ke bi o tewir Wel
nêfetesîyeno û feletîyeno. Loma
zaf keyfê înan yeno. 

Keyna vana “Ez malê dinya pê
se kena? Keye de çiqa zerdê mi
estê ez dana babîyê Welê xwu.”
Dadî vana, “Tew! Ez xora biya
axtîyare, malê dinya pê se kena?
Ez zî barê xwu dana babîyê Welê
xwu.” Babîyê keyna vano “Mi
xora dinya ra rew fek veradayo.
Ez zî barê xwu dana babîyê Welê
xwu.”

Şan de pêro zerdanê xwu
danê Elî. Elî zî zerdan keno yew
kîsik û verê sereyê xwu de nano
ro û keweno binê livînî. Hewnê
Elî nîno. Serê sibay şefeqî dir
werzino we û verê xwu şano
dewê xwu.

Gava wayîrê keyeyî serê sibayî
wurzenê we ke Elî çinî yo. Nat
ewnîyenê, wet ewnîyenê Elî çinî
yo. “Ka Elî?” Homa Elî bido. Peynî
de mesela fahm kenê. Vanê,
“Eywax!” La fayde nêkeno.

Arêkerdox: M. Emîn KAÇAN
Mintiqa: Licê 

VERADAYE 
Û SUTAL
Mehmud Arif Farîs

Di qafadar yên yo ca
Hal xatir persên uca
Yobînûn îr nehsî kên
Perskerdiş yin zaf tûj a

Yo person vûn bûn mi ra
Şui vêr neynik bûn xwu ra
Karm kot mîûn gijîk tu
Buyê pixar yen laş tu ra

O bîn vûn heş çimtepik
Ez tim ûnyena neynik
Ti şui çîm xwu îr dari bik
Derman îz çîn ti peyik

Ûmbaz vûn hero leng o
Ling çolax engişt derg o
Qundirê tu îz bîyo lete
O sar barî tu îz veng o

O bîn vûn hero qinçot
Fek kelaw id dindûn kot
Pirnîk tu pindûsya yo
Qûmê tu îz mûnena rot

Ûmbaz vûn hero tunzî
Zît bên alizyên xwu zî
Dindûn mi zerd û sîmin
Ti hûnc kot çizî wizî

O bîn vûn hero pilxin
Sosbîyayî lew guelikin
Ti ca ra bîy kulistir
Teker teqo hîn nîşin

Ûmbaz vûn hero pintî
Ti ca ra mûnên hîndî
Ruêj tu umê ti bîy qirp
Kelxes mûnen pamêndî

O bîn vûn hero her meb
Aqîl tu teber id mend
Ti hê toş-toş qisê kên
Ti çi wext şî mekteb wend

Ûmbaz vûn hero hirrik
Şui o pîzê xwu mird ‘ik
Ti inkê ges ver mirên
Towrê tu veng şui pir ‘ik

Vûn ti kot hala-hala
Dua biwaz melay ra
Nefês melay zaf zixm o
Wa pif bik rî leyşin ra

Ûmbaz vûn ez qadirîn
Şui emêl xwu bipîrîn
Eg’ heyat tu îna şîyor
Cêy tu esfel safilîn

O bîn vûn axret caverd
Tu ina dinya d’ se kerd?
Şar şaristan bîy azad
Ti bî lal qisê z’ nikerd

Ûmbaz vûn ez têna wa
Mi qedêr xwu şêdnawa
Pit-pitê tu guêş mi berd
Tênatî xwu îr bermawa

O bîn vûn temûm ûmbaz
Bîyê ma umîşî viraz
Şar kîrd ma, ma ra yers bên
Ma yin ra ef xwu biwazT

Dewêka qije de merdimêk
estbîyo. Nameyê ey Hes bîyo.
Hes merdimêko feqîr û belengaz
bîyo.

Pîyê Hesîn zî verê ci de ma-
neno. Seba ke pîyê Hesî extîyar
o, êdî nêeşkeno linganê xo ser
o vindero. Hes zey pîyê xo ew-
nîyenê tutanê xo ra zî. Seba ke
feqîr ê tutê ci rey-rey veyşan
manenê. Yanî halê keyeyê Hesî
qet baş nîyo.

Hes hertim feqîqrîya xo ser o
fikirîyeno. Xo bi xo vano “Xora
pîyê mi êdî bîyo extîyar, ver bi
mergî şino. Ganî ez ey ra bixe-
lisî. O wext barê mi zî beno
şenik.” Bi nê fikrî rojêk babîyê
xo keno xo paştî û ver bi yaban
şino. Pîyê xo benê binê darêk de

verdano. Hes wazeno ke vergê
veyşanî bêrê pîyê ey biwerê. Bi
no hawa pîyê xo ra bixelisîyo. 

Pîyê Hesî nîyetê ey fehm keno
û lajê xo ra vano, “Biko, mi binê

a dare de rone.” Hes şaş beno,
vano “Bawo, qey çi ferqê ci
esto? A zî gozêr a, na zî gozêr
a!” Pîyê Hesî reyna vano “Biko,
wexto ke pîyê mi zî sey minê ni-
kayî bibi kokim, mi zî pîyê xo
ardbi binê na dare de verdabi.
Coka ez wazena binê a dare de
bimrî. Çimkî ez heq kena..”

Gama ke pîyê ci wina qisey
keno, Hes cayê xo de cemidî-
yeno, zerrîya ey bena serdine.
Badê cû bineyke fikirîyeno û xo
bi xo vano “Eke ez ewro pîyê xo
binê na dare de verdî, siba zî
tutê mi mi tîya zey pîyê mi ver-
danê. No edet hetanî ewro wina
ameyo. Ganî ez nê edetî wedarî.
Û babîyê xo ancî keno xo paştî û
ageyreno yeno keye.

Na mesela zî bi ma nîşan
dana ke ganî ma qedrê may bû
pîyê xo bizanin. Eke ma qedrê
înan nêzanin, wext bêro na rey
tutê ma b ima eynî wina kenê. 

Foto: Arif Sevinç

QEDRÊ PÎLAN

Sezaî MEMÎŞ

NAMEYÊ NEBATAN
A m a d e k a r :  E h m e d ê  D i r i h î

EY HEBÎBA QELB Û RUHÎ
SîyahpoşKurmanckî ra tercume: Hemîd HozanEy hebîba qelb û ruhî wey qerara canê maLa do se bo rayêke ti bibîyne mêmanê maBê çimanê ma ser o ronşe biewne qelbê maEz xulam û dergevan a her ti ya sultana maBirîndarê çimanê to yê sîyan o qelbê maBê camê mey çinî yo qet melhem û dermanê maSe Îsa û Eflatûn û Calînûs sey hekîmaÇareser nêkenê derdan bê to ey Loqmanê maDaîma erşê to yo Koyê Sîna yê qelbê maEhdê çewresan temam kerd Mûsayê Îmranê maRayê to de bîyo çimkor Yeqûbê keyê xemaÊdî bes o wa bieyso Yûsifê Kenanê maDîksilo neyseno ey Belqîsaya mesken SebaWa pê kêfweş bo Suleyman mutmeîn bo qelbê maMa esîr ê porê to rêzil û qeyd û bendê maEsîran rê rehme bike ey aşma ezmanê maÊdî mijdewana wuslê to wa bêro goşê maAdirê fîraqî ra zaf sojîyeno qelbê maZulf û xalanê Riaşme kişto Şîyahpoşê maTersena ez do sîya bo çadir û sîwanê ma________

Çime: Qoxî, Ehmed Hîlmî, Dîwana Cami’, İhsan Yayınları,
Îstanbul 2004, r. 380
Not: Sîyahpoş serranê 1762-1831 de ciwîyayo. Kurdîstanê
Rojhelatî ra yo. Nameyê ey Mihemed Cewad o. Demêke
Farqîn de mendo û dewa Kurbeyte de melatî kerda.

Hz. Loqman:
“Ey lajo

Dinya yew behro
xorîn o, zaf merdimî

tede xeniqiyay.
Wa keş6ya to teqwa,

Barê to îman,
Halê to tewekul bo.

Hêvî bena ke 5 
bixelisî!...”

Tirkî ra tadayox: 
Mehmed Yergîn

No kay zimistanan yan zî şilî-
yan de zereyê keyeyî de, zafêr hetê

tutan ra yeno kaykerdiş. Nê kayî de
ganî hûmara tutan tewr tay hîrê, yanî
hîrê ra cor bo. Tutî qine ser o nişenê
ro, linganê xo, xo ra ver nanê ro û
doxe (daîre) virazenê. Înan ra yew
yan zî teberê kay ra yew, bi engişta
eşede yew bi yew lingan ser o şino û
nê vatişanê cêrînan vano.

Kela singe
Baqo linge
Dara xaçe
Ya bilbilî
Çengê çilî
Doyê dêzan o
Mastê gayan o
Xol xolan o
Xola çeke
Çeka wîze
Xala xîze
“Hingiya xwar
Hingiya nexwar” (1)
Gulê rîyan
Qulpî çek.

Pêynî de ‘‘çek’’ gina linga kamî ro,
a linge vecîyena. Cayo ke lingê
vecîya uca ra dewam kenê. Peynî de
linga kamî bimano, bena dadîya(2)
ey. Dadîya kamî bo, o her di kefê
destanê xo û çokanê xo nano erd wa
û kaykerdoxê bînî zî bi lepan danê
paştê ey ro û peynî de destanê xo
serê paştîya ey de nanê pêser û
vanê: 

- Dondirxan, dondirxan,
dondirxan, mastê gayan, destê kamî
ser o yo?

Wayirê dadîye vano:
- Destê filan kesî ser o yo.
Eger tey vejo dadîya xo orte ra

veceno, eger tey nêveco dondirxanê
kuwayişê paştî dewam keno.

VERSÎYONÊKO BÎN

Sat axa
Satır axa.
Qûn axa
Qatir axa.
Helefî-melefî.
Ber tûtik
Berwar tûtik,
Şêx Bîlan
Pir zûtik.

Qaydeyê bînî sey kayê corînî yê.
La yeno famkerdiş ke hetê mana ra
kay bi kurmancî yo. Biraştî yew-di
herfî bîyê zêdekerdiş zazakî de zî
eynî mana danê yanê yenê yew
mana.

_______
1-No çîyo ke bi kurmancî ameyo

vatiş, tayê versîyonan de esto, tayê
versîyonan de çinî yo.

2-Mintiqaya ma de kayê nê tewirî
hema-hema pêro çekuyî “dadî” ser o
kay benê. Kay, kamî ser o bimano
dadîya ey a. Ganî dadîya xo orte ra
veco. Nameyê dadî ser o kaykerdiş
muhîmîya kayî, ehemîyetdayişê kayî
nîşan dano. Mesela, keso ke kay
nêmcet verdo û dadîya ey bo vanê “To
dadîya xo orte de verda.” Keso ke
bixîret o, se beno wa bibo, ganî bi hêrs
û pêro hêzê xo dadîya xo orte ra
veco.

KAYÊ MA: DONDIRXAN


